


























































  नहीं कहलवाता क्योंकि अप्रगटरूप में भी वाणी में सत्‌ का शरण लिये बिना वह जी नहीं सकेगा। 

यदि कोई उसे 'अनीतिवान्‌' कहता है तो फौरन कहता है कि क्या हम अनीतिवाले हैं | जगत के 

प्राणी भी अनीति की शरण में रहकर जीना नहीं चाहते और व्यक्तरूप में सत्य की शरण के बिना 

नहीं रह सकेंगे । जगत में प्राणी झूठाई करते हैं किन्तु वे बाह्य में यह नहीं कह सकते कि हमें झूठाई 

पर निर्वाह करना है | वाणी में सत्य की इतनी शर्म रखे बिना जगत में चल नहीं सकता, इसका अर्थ 

यह हुआ कि चाहे जो हो किन्तु सत्य की आड़ में रहना तो चाहता है 

किसी को अपने भावानुसार फल नहीं मिलता हो, यह नहीं हो सकता | माया-दंभ से कोई 

भी अपने भाव के फल को नहीं बदल सकता | 

पाप छुपाया न छुपे, छुपे तो महाभाग्य; 

दाबी दुबी न रहे, रुई लपेटी आग॥ 

'अनीति से पैसा प्राप्त नहीं करना है' यह निश्चय करने के बाद बिना पैसे के आपतित 

कठिनाई को ' द्वेषरहित ' सहन करना होगी । अनीति को छोड़ने पर अनीति के कारण मिलनेवाली 

तथाकथित सुविधा नहीं मिलेगी तो भी समभाव रखना पड़ेगा । शरीर को छोड़कर भी वह अनीति 

नहीं करेगा। जिसे अनीति नहीं करना है, उसे शरीर के जाने पर भी उस पर द्वेष नहीं हो सकता 

किन्तु अन्तरस्वरूप की शांति की प्रतीति हुये बिना द्वेष अवश्यंभावी है, अर्थात्‌ आत्मा की शांति की 

प्रतीति हुये बिना नीति भी नहीं रह सकती | 

आत्मा ज्ञाता-दूष्टा स्वरूप है, ज्ञाता-दृष्श में पर के करने का जो भाव है, सो ममत्व है, तब 

फिर अनीति के त्याग का ध्येय कहाँ रहा कि जिससे शरीर पर के राग-द्वेष का त्याग करे ? जिसे 

राग-द्वेष को दूर करना है, उसे राग-द्वेष को क्षणक मानना होगा और उसे नाशवान मानना होगा। 

जिसे पर की अनीति की यथार्थ त्यागवृत्ति करना हो, उसे पहले तो यह निर्णय करना होगा कि वह 

अनीति और राग-द्वेष अपने त्रैकालिक स्वभाव में नहीं है। इस निर्णय के बिना राग-द्वेष दूर नहीं 

होगा। 

भगवान आत्मा के शुद्ध स्वरूप की प्रतीति हुये बिना राग-द्वेष का वास्तविक त्याग नहीं हो 

सकता और राग-द्वेष का त्याग हुये बिना शरीरादि संयोग का त्याग नहीं हो सकता तथा अशरीरी 

स्वरूप प्रगट नहीं हो सकता । 

प्रारंभ में कही गई गाथा का पहला शब्द 'तत्प्रति ' है । उसका अर्थ क्या है ? जैसी प्रीति पर 

के ऊपर है, वैसी प्रीति आत्मा के ऊपर होनी चाहिये | पुण्य-पाप की प्रीति को छोड़कर ऐसे (जैसा 

हमेशा कहा जाता है वैसे ) निर्मल आत्मा की प्रीति करके एक बार भी जिसने आत्मस्वरूप की बात 

को सुना है, वह जीव अवश्यंभावी मुक्ति का भाजन होता है । जीव ने प्रसन्नचित्त से कभी यह बात 

नहीं सुनी, कान में तो अवश्य पड़ी है किन्तु जहाँ तक पर की रुचि रहती है, वहाँ तक आत्मा की 

रुचि नहीं होती और आत्मा की रुचि के बिना यह शब्द यदि कान में पड़ते हैं तो वह सुना हुआ नहीं 
कहा जा सकता | यहाँ पर ' सुनी है ' यह लिखा है, 'पढ़ी है ' यह नहीं कहा, इसमें गहन न्याय है । 

शरीर अपनी मर्यादा पर (आयुकर्म की स्थिति के अनुसार) छूटता है। अनंत बार शरीर 

छूटा है किन्तु जिसे शरीर के छूटने में अरुचि होती है, उसे शरीर को अनुकूल रखने का भाव होता 
है। शरीर के जाते हुये अरुचि किसे न होगी ? इसका उत्तर यह हुआ कि जिसने यह जान लिया है 

कि अरुचि भी मेरा स्वरूप नहीं है, उसे अरुचि नहीं होती | शरीर के छूटते हुये जिसे यह विचार 

आता है कि बराबर औषधोपचार नहीं हुआ, इसलिये ऐसा हुआ है, उसके मन में यह है कि मुझे 

शरीर को टिकाना नहीं आया, ऐसी वृत्ति रखनेवाले जीव का यह शरीर तो छूट ही जायगा, किन्तु 

उसे दूसरा शरीर भी अवश्य धारण करना होगा। (शरीर पर है) पर को निभाने की शक्ति मुझमें 

है--ऐसा भाव लेकर वह जहाँ जायगा, वहाँ शरीर धारण किये बिना नहीं रहेगा। 
संसार के कार्यों में--वकील के काम में डाक्टर या डाक्टर के काम में वकील दखल नहीं 

देता, किन्तु धर्म के काम में सभी सयाने बन जाते हैं | अनंत काल से अपूर्व धर्म की बात स्वयं कभी 

जानी नहीं है, फिर भी जहाँ धर्म की बात चल रही हो, वहाँ फौरन अपना मत प्रगट कर देता है । अरे 

भाई ! यदि तुझे धर्म की खबर है तो तुझसे पूछते हैं कि धर्म तो आत्मा का स्वभाव है और आत्मा का 

स्वभाव जन्म-मरण से रहित है, तब क्या तुझे जन्म-मरण रहित स्वभाव का निश्चय हुआ है ? 

आत्मा के स्वभाव में उपेक्षा नहीं है । यदि शरीर के जाने पर भी बुरा न लगे तो कहा जा 

सकेगा कि शरीर को छोड़ दिया--उसकी चिंता नहीं की । अंतरंग में आत्म शांति की प्रतीति हो, 

तभी शरीर को निर्ममत्व होकर छोड़ा जा सकता है। 'राग-द्वेष को छोड़ता हूँ! इस प्रकार का 

निश्चय करे, किन्तु राग-द्वेष को छोड़कर उन्हें छोड़नेवाला त्रिकाल स्थायी कौन है ? इसकी प्रतीति 

हुये बिना राग-द्वेष को नहीं छोड़ सकता । 

यहाँ आत्मा की बात चल रही है | ऐसे अपूर्व स्वभाव की बात प्रीतिपूर्वक सुनी हुई कब 

कहलायेगी ? यदि अंतरंग में पुण्य की प्रीति न रखे तो । संसार के प्रति जो राग की प्रीति है, उसे कम 

  करके यदि आत्मा की बात को सुने तो प्रीति से सुना हुआ कहलायगा । किन्तु यदि संसार के राग को 

कम किये बिना सुने तो कहना होगा कि उसने आत्मा की बात को नहीं सुना किन्तु राग की बात को 

सुना है । मेरा तत्त्व ( आत्मा का स्वरूप ) पुण्य-पाप की समस्त वृत्तियों को छोड़नेवाला है । 

यहाँ पर ' प्रीति से सुनकर ' यों कहा है, ' प्रीति से पढ़कर ' यह नहीं कहा । यदि पढ़ने से मोक्ष 

होता हो तो पहले पन्नों (पोथी के पृष्ठों ) का मोक्ष होना चाहिये | पृष्ठ तो जड़ हैं, जड़ में ज्ञान नहीं 

होता। जिसमें ज्ञान हो, उसमें से ज्ञान आता है किन्तु यदि न हो तो उसमें से नहीं आता है | यहाँ 

“सुनकर ' कहा है, इसमें निमित्त व्यक्त किया है । दीपक से दीपक प्रगट होता है; उसी प्रकार जिसमें 

ज्ञान होता है, उसी में से आता है, न्याय तो गहन है किन्तु संक्षेप में कहा जाता है । 
जिसने कोई विकार रखनेयोग्य माना है, उसे निर्विकार स्वरूप की रुचि नहीं है ।' प्रीति से 

सुनी है' यह जो कहा है उसमें सुननेवाले में जो पर की रुचि का त्याग है, वह सुननेवाले का 

उपादान है और 'सुनकर में ज्ञानी गुरु का निमित्त बताया है । उपादान-निमित्त कैसे होना चाहिये, 

इसका वर्णन ' प्रीति' से और 'सुनकर ' में आ गया है | शास्त्र में तो सब कुछ लिखा है किन्तु उसे 

जाननेवाला ही जानता है। अपढ़ को तो सफेद कागज पर काले अक्षर मालूम होते हैं | वस्तु का 
जैसा स्वभाव है, उस तरफ को--आत्मा को ले जाना सो न्याय है । आहाहा ! ऐसा आत्मा! जिसे मैं 

प्रगट करना चाहता हूँ वह तो मुझ में ही है और जिसे दूर करना चाहता हूँ, वह नाशवान-कृत्रिम है। 
इस प्रकार जिसे ऐसी प्रतीति हो जाती है कि आत्मा पर से भिन्न शुद्ध है, वह समस्त राग-द्वेष इत्यादि 

को छोड़कर उसे (आत्मा की शुद्धता को ) प्राप्त किये बिना नहीं रहता । ऐसा आत्मा जो जिस प्रकार 

कहा गया है, उसे जिसने उसी प्रकार प्रीतिपूर्वक सुनकर सत्‌ के बीज बोये हैं, वह भविष्य में सहज 

शांति अकृत्रिम सुखरूपी फल अवश्य पाता है और कृत्रिम राग-द्वेष-अशांति नष्ट हो जाती है । 

परपदार्थ पर होनेवाली वृत्ति मेरी नहीं है और मैं अविकारी शुद्ध हूँ; जिसे ऐसी रुचि हो गई 
है, उसे फिर स्थिर होने का वायदा नहीं होता | प्रत्येक जीव रुचिवाली वस्तु को जल्दी से जल्दी प्राप्त 

करना चाहता है । जिसे उसकी रुचि हुई, उसका उसे वायदा नहीं होता । 

जानीते यः परं ब्रह्म कर्मण: पृथगेकताम्‌ । 
गतं तब्दत बोधात्मा तत्स्वरूपं रागच्छति ॥  / यद््॒न॑दि, याथा ex] 

जितनी कर्म की वृत्ति और उसका फल है, मेरा स्वरूप उससे पृथक्‌ है, जिसने यह जान 

लिया है, वह आत्मा बारंबार उसमें स्थिर होने का प्रयत्त करता है। अपनी वस्तु का एक अंश भी 

  पराधीन रहे, यह वह नहीं चाहता। यदि दरवाजे की चौखट में उंगली कुचल जाय तो फौरन 

चिल्लाता है, उसी प्रकार जिसे स्वरूप की ऐसी प्रतीति है कि यदि ' मेरी वस्तु का एक अंश भी पर 

में दबे तो वह मुझे सह्य नहीं है ' वह यह मानता है कि 'मेरी एक भी पर्याय राग-द्वेष में दबे तो वह 

मुझे नहीं पुसाता' और जैसा निर्मलस्वरूप है, वैसा स्वयं जानकर अपने में स्थिर होकर वह परम 

ब्ह्मस्वरूप को प्राप्त हो जाता है, मुक्ति और आत्मा के आनंद को वह प्राप्त कर लेता है । 

  
  

  

  

  

  

वन्दन करने योग्य 
( मोक्षमार्गप्रकाशक, पृष्ठ २७०-२७१ ) 

दंसण मूलो धम्मो उबडट्टंजिणवरेहिंसिस्साणं। 

त॑ सो ऊण सकण्णे दंसगहीणो ण वंदिव्बो॥ 

अर्थ--सम्यग्दर्शन जिसका मूल है--ऐसे जिनेन्द्र भगवान के द्वारा उपदिष्ट धर्म को 

सुनकर, हे कर्ण सहित पुरुषों | सम्यक्त्व रहित जीव की वन्दना नहीं करना चाहिये । जो स्वयं कुगुरु 

और कुगुर के श्रद्धान से युक्त है, वह सम्यग्दृष्टि कैसे हो सकता है तथा सम्यक्त्व के बिना अन्य धर्म 

भी नहीं हो सकता, तब फिर वह धर्महीन वंदना के योग्य कैसे हो सकता है ? 

जे दंसणेसु भट्टठा, णाणे भट्ठा चरित्तभट्ठा य। 
एदे भट्टाविभट्ठा, सेसं पि जणं विणासंति॥ 

अर्थ-जो दर्शन ( श्रद्धान) से भ्रष्ट हैं, ज्ञान से भ्रष्ट हैं, और चारित्र से भ्रष्ट हैं, वे जीव 

भ्रष्टातिभ्रष्ट हैं । जो जीव उनका उपदेश मानते हैं, उन जीवों का भी वे नाश करते हैं -बुरा कर देते हैं | 
जे दंसणेसु भट्ठा, पाए पा्ंति दंसण धराणं। 

ते हुंति लुल्लमूया, बोही पूण दुल्ल हा ते सिं॥ 

अर्थ--जो स्वयं तो सम्यक्त्व से भ्रष्ट हैं, तथापि सम्यक्त्वधारियों से अपने पैर पुजवाना 

चाहते हैं, वे लूले, गूंगे अथवा स्थावर होंगे और उन्हें बोधि की प्राप्ति का होना महा दुर्लभ होगा। 
जेविपडंति च तेसिं, जाणंता लजजगारव भएण। 

तेसिं पि णत्थि बोही, पावं अणुमोयमाणाणं॥ 

अर्थ--जो जानता हुआ भी लज्जा, गारव या भय से उसके पैर पूजते हैं, उन्हें भी बोधि 

अर्थात्‌ सम्यक्त्व नहीं होता। वे जीव कैसे हैं ? मात्र पाप की अनुमोदना करते हैं। पापियों का 

सनन्‍्मानादि करने पर भी उस पाप की अनुमोदना का फल गता है। 

(नोट --यहां श्री कुंदकुंदाचार्य ने दर्शनपाहुड़ में उपरोक्त दो, आठ, बारह और तेरहवीं 

गाथा में सम्यक्त्वहीन को वंदन न करने की बात कही है, इसलिये वंदन करनेवाले को सर्व प्रथम 

सम्यक्त्वी और मिथ्यात्वी की पहिचान होना आवश्यक है| क्योंकि बिना पहिचान के वंदन करने 

पर भी वंदन का यथार्थ फल उसे नहीं मिलता । यदि सच पूछा जाय तो बिना पहिचान-बिना परीक्षा 

के वंदन करना, वंदन ही नहीं है। यहाँ पर जो वंदन की बात है, सो धर्मबुद्धिपूर्वक वंदन की 

समझना चाहिये | सम्यग्दर्शन ही पहला धर्म है । जिसमें यह धर्म नहीं है, वह धर्मबुद्धिपूर्वक वंदन 
करनेयोग्य नहीं है ।) 

गुणार्थिकनय क्‍यों नहीं ? 
( पूज्य श्री कानजीस्वामी ) 

शास्त्रों में अनेक स्थानों पर द्रव्यार्थिकनय और पर्यायार्थिकनय की चर्चा आती है, किन्तु 

कहीं भी ' गुणार्थिकनय ' का प्रयोग नहीं किया गया, इसका कया कारण है ? इस संबंध में यहाँ कुछ 

कहा जाता है :-- 

कोई ऐसी तर्क करे कि -- 

तर्क १--द्रव्यार्थिकनय के कहने पर उसका विषय गुण और पर्यायार्थिकनय के कहने पर 

उसका विषय पर्याय होता है तथा यह दोनों मिलकर प्रमाण, सो द्रव्य है। इस प्रकार मानने से 

गुणार्थिकनय का प्रयोग नहीं किया गया है । यदि कोई इस प्रकार से कहे तो वास्तव में ऐसी बात 

नहीं है । 

तर्क २--द्रव्यार्थिकनय का विषय द्रव्य और पर्यायार्थिकनय का विषय पर्याय है तथा वह 

पर्याय, गुण का अंश है; इसलिये पर्याय में गुण अंतर्हित है । इस प्रकार मानकर गुणार्थिकनय का 

प्रयोग नहीं किया गया है । यदि कोई इस प्रकार समाधान करे तो यह भी ठीक नहीं |! 

समाधान 

गुणार्थिकनय का प्रयोग न करने का वास्तविक कारण 

शास्त्रों में द्र॒व्यार्थिकनय और पर्यायार्थिकनय का ही प्रयोग किया गया है । उन दोनों नयों का 

वास्तविक स्वरूप यह है कि-- 

पर्यायार्थिकनय का विषय अपेक्षित-बंध-मोक्ष की पर्याय है और उससे रहित (बंध-मोक्ष 

की अपेक्षा रहित) त्रिकाली गुण और त्रिकाली निरपेक्ष पर्याय से युक्त जो त्रैकालिक द्रव्य सामान्य 

है, वह द्र॒व्यार्थिकनय का विषय है । इस अर्थ में शास्त्रों में द्रव्यार्थिकनय और पर्यायार्थिकनय का 

उपयोग किया गया है, इसलिये गुणार्थिकनय की आवश्यकता नहीं रहती । 

शास्त्रों में द्रव्यार्थिकनय का प्रयोग किया जाता है, इसमें एक गहन रहस्य है । 

द्रव्यार्थिकनय का विषय त्रैकालिक द्रव्य है और पर्यायार्थिकनय का विषय क्षणिक है। 

द्रव्यार्थिकनय के विषय में अलग गुण नहीं है क्योंकि गुण को अलग करके लक्ष्य में लेने पर 

विकल्प उठता है और विकल्प पर्यायार्थिकनय का विषय है। 

मिथ्यादृष्टि और सम्यग्दृष्टि के 

KR त्याग-ग्रहण का अंतर pe 

[ श्री रामजीभाई माणेकचंद दोशी ] 

मिथ्यादृष्टि की मान्यता त्याग और ग्रहण-- विषय सुखादि का फल नरकादिक है, 

शरीर अशुचिमय है और विनाशीक है, पोषण करनेयोग्य नहीं है तथा कुटु॒म्बादिक स्वार्थ के सगे 

हैं-इत्यादि परद्र॒व्यों के दोषों का विचार करके उनका त्याग करता है । 

तथा ब्रतादि का फल स्वर्ग-मोक्ष है, तपश्चरणादि पवित्र फल देनेवाले हैं, इनके द्वारा शरीर 

का शेषण करनायोग्य है तथा देव-गुरु-शास्त्रादिक हितकारी हैं-इत्यादिक परद्र॒व्यों के गुण का 

विचार करके उसी को अंगीकार करते हैं । 

इस प्रकार परद्र॒व्यों को बुरा समझकर अनिष्टरूप श्रद्धा करता है और किन्‍्हीं परद्व॒व्यों को 

भला समझकर इष्टरूप श्रद्धा करता है। 

उनकी उदासीनता में भूल--पर्रव्यों में इष्ट-अनिष्टरूप श्रद्धा करना, सो मिथ्या है और 

उसी श्रद्धा से उसकी उदासीनता भी द्वेषबुद्धिरूप होती है क्योंकि किसी को बुरा समझने का नाम 

द्वेष है और इस प्रकार मान्यता के गलत होने से उसका त्याग, द्वेषरूप है और अंगीकार रागरूप है; 

इसलिये उस जीव के कभी भी धर्म का अंश नहीं होता। 

सम्यग्दृष्टि की मान्यता तथा त्याग और ग्रहण -- 

प्रश्न--सम्यग्दृष्टि भी तो परद्रव्यों को बुरा समझकर त्याग करता है ? 

उत्तर--सम्यग्दृष्टि परद्रव्यों को बुरा नहीं समझता किन्तु अपने राग भाव को बुरा मानता 

है। स्वयं सरागभाव का त्याग करता है, इसलिये उसके कारण का भी त्याग हो जाता है | वस्तुदृष्टि 

से विचार करने पर वास्तव में कोई भी परद्रव्य न तो भला है और न बुरा। 

प्रझ्न--परद्र॒व्य भले और बुरे का निमित्तमात्र तो है ? 
नहीं 

उत्तर--परद्रव्य जबरदस्ती से तो कहीं भी कुछ नहीं बिगाड़ता । जब अपने भाव स्वयं निज 

से बिगड़ते हैं, तब जिस परद्र॒व्य पर लक्ष्य करके स्वयं अपने भाव को बिगाड़ता है, उस परद्रव्य को 

निमित्त कहा जाता है । निमित्त परद्रव्य है, एक परद्वव्य दूसरे में अकिंचित्कर है--वह कुछ भी नहीं 

कर सकता। 

और फिर निमित्त (परद्रव्य की उपस्थिति ) के बिना भी भाव तो जब जीव बिगाड़ता है, तब 

बिगड़ता है; इसलिये परद्रव्य नियमरूप निमित्त (उपस्थितरूप में ) भी नहीं हैं । 

इस प्रकार परद्व॒व्यों का दोष देखना, सो मिथ्याभाव है । मिथ्यादृष्टि जीव यह नहीं समझता 

कि रागादिक ही बुरे हैं, वह तो परद्॒व्यों के दोष मानकर उनमें द्वेषछलप उदासीनता करता है और 

इसीलिये वह मिथ्या उदासीनता है । 

सम्यग्दृष्टि की यथार्थ उदासीनता-- 

सच्ची उदासीनता तो वह यह है कि किसी भी परद्वव्य के गुण या दोष भासित न हों और 

इसलिये वह किसी को बुरा-भला न समझे । निज को निजरूप जाने और पर को पररूप जाने; पर 

के साथ मेरा कोई प्रयोजन नहीं है; इस प्रकार पहले अपनी मान्यता में निश्चय करे । इस प्रथम दृष्टि 

में सच्ची उदासीनता है । ऐसी यथार्थ मान्यता (दृष्टि, अभिप्राय) के होने पर वह सरागभाव को छोड़ 

देता है और जितना राग-द्वेष छूटता है, उतना वह चारित्र में परद्रव्यों के प्रति साक्षीभूत रहता है, 
उसी का नाम सच्ची उदासीनता है । 

इस प्रकार सम्यग्दृष्टि के गृहस्थदशा में अभिप्राय में संपूर्ण सच्ची दशा होती है और चारित्र 

में आंशिक उदासीनता होती है । 

अभिप्राय (मान्यता) में सम्पूर्ण सच्ची उदासीनता का जोर होने से चारित्र में राग-द्वेष का 

नाश होता जाता है और इसलिये क्रमश: उस उदासीनता के बढ़ने पर गृहस्थदशा छूटकर साधु की 

सच्ची उदासीनता प्रगट होती है और उसके बढ़ते-बढ़ते सम्यग्ज्ञानी जीव चारित्र में संपूर्ण 

उदासीनता प्रगट करता है, उसे संपूर्ण बीतरागता भी कहा जाता है । 

सारांश -- 

मिथ्यादृष्टि परद्रव्यों का दोष मानकर उनका त्याग करता है; इसलिये वह द्वेषरूप त्याग है 

और परद्व॒व्य लाभदायक है, इस प्रकार मानकर उनके प्रति का राग अंगीकार करता है। मान्यता में 

दोष होने से त्याग-ग्रहण में दोष आता है अर्थात्‌ खोटी मान्यता और खोटे चारित्र का अनादि का 

With the permission of the Baroda Govt. Regd. No. B. 4875 
ATMADHARMA order No. 30-24 date 31-10-44 

    ग्रहण एवं सच्ची मान्यता और सच्चे चारित्र का अनादि का त्याग उसके है जो चालू रहता है। 

सम्यग्दृष्टि परद्रव्यों से लाभ या हानि नहीं मानता और अपने स्वरूप की सच्ची मान्यता करता है । 

उसकी मान्यता सच है, इसलिये वह थोथी मान्यता का त्याग करता है और सच्ची मान्यता को ग्रहण 

करता है। और क्योंकि मान्यता सच्ची है, इसलिये आंशिक राग-द्वेष का त्याग तथा चारित्र की 

शुद्धता का आंशिक ग्रहण प्रथम अवस्था में होता है और उस शुद्धता के बढ़ने पर वह संपूर्ण शुद्धता 

को प्रगट करता है । 

  

  

  

आत्मधर्म फाईल 
आत्मधर्म अंक १ से १२ तक की सजिल्द फाईल तैयार है । यदि आप आत्मधर्म की शुरुआत से 

ग्राहक न हो तो आज ही प्रथम वर्ष की फाईल मंगाइये | कीमत ३-१२-० ट. ख. ०-५-० रजिस्टर से 

मंगाने के लिये ०-३-० ज्यादा लगेंगे। 

पता-- आत्मधर्म कार्यालय, मोटा आंकडिया-काठियावाड 

मुक्ति का मार्ग 
आत्मधर्म के प्रथम वर्ष के जो ग्राहक थे, उन्हें श्री जैन स्वाध्याय मंदिर की ओर से “मुक्ति का 

मार्ग' भेंट की गई थी, अब जो प्रथम वर्ष की फाईल मँगाते हैं और जो दूसरे वर्ष के ग्राहक बनते हैं, 

उन्हें वह भेंटरूप में नहीं मिलती है । जिन्हें जरूरत हो दाम देकर मँगा सकते हैं | कीमत ०-१०-० ट, ख. 

०-२-० | 

  

श्री जैन स्वाध्याय मंदिर ट्रस्ट, सुवर्णपुरी-सोनगढ़-काठियावाड़ 

  

मुद्रक : चुनीलाल माणेकचंद रवाणी, शिष्ट साहित्य मुद्रणालय, दास कुंज, मोटा आंकडिया ता. २३-०९-४६ 
प्रकाशक : जमनादास माणेकचंद रवाणी, आत्मधर्म कार्यालय, मोटा आंकडिया, काठियावाड

